
2020-imut ilassutissatut aningaasaliissutinut Inatsisissatut siunnersuut. 

(Aningaasaqarnermut nunamullu imminermut Naalakkersuisoq) 

(Siullermeerneqarnera) 

Demokraatit nuannaarutigaat, naalakkersuisoqatigiinnut akuusimanertik, aningaasaqarnermut politikkimik 

akisussaassuseqartumik ingerlatsisumut. Tamannami pingaaruteqartorujussuuvoq, soorlu 2020-imut 

ilassutissatut aningaasaliissutinut inatsisissatut siunnersuummi ersarissumik takuneqarsinnaasoq. 

2020-imut aningaasanut inatsisissatut siunnersuummi missigersersuutigineqarpoq 50 millioner koruunit 

missaannik sinneqartoortoqassasoq, tamattali ilisimasatsitut nunarsuaq COVID-19-imit eqqorneqarpoq, 

taassumalu suna tamaat mumisillugu, taamaattumillu pisariaqarsimavoq ikiorsiissuteqarnissanik allanillu 

aaliangiinissaq. Uani nuannaarutigisariaqarparput, taassuma pinnginnerani ukiut siuliini 

akisussaassusilimmik politikkikkut ingerlatsisimaneq, taamaasilluta nunatut COVID-19-ip 

ajornartoortitsineranut akissaqarsinnaasimagatta. 

Demokraatinut pingaartuuvoq, maani Inatsisartuni aningaasaqarnikkut politikkimik akisussaassusilimmik 

ingerlatsiuaratta, uanilu nassuerutigissavara, ernumalaalersimagama. Tassungalu pissutsit arlaqarput. 

Ernumaammernera siulleq pissuteqarpoq kingullermik IA-p aningaasaqarnermut akisussaasuunera. 

2018-imut aningaasanut inatsisissatut siunnersuut annikitsunnguamik sinneqartoortussatut 

missigersersuutigineqarpoq. Tamannali uuminngaannaq pissuteqarsimalluni, taamani partiimi IA-mi 

Aningaasaqarnermut Naalakkersuisuusup raajanut qaleralinnullu akitsuutip qaffannissaa 85,7 milliuuninik 

nalilik aaliangersimammagu. Taamaattoqarsimanngippat annertuumik amigartoortoqarsimassagaluarpoq. 

Ukiup siuliani 2017-mi IA-p Aningaasaqarnermut Naalakkersuisuutitaata aningaasanut inatsisissatut 

siunnersuut tunniuppaa piffissamut tamarmut 2017-2020 145 millioner koruuninik amigartoorfiusoq. 

Taamaattumillu aningaasatigut tatiginassuseq, nunatta aningaasaataanik akisussaaffiginninnermi 

kingullermi qitiutinneqarsimanngitsoq IA-p taamani ingerlatsinera unitsinneqarsimanngikkaluarpat, 

naatsorsuutiginngisanut soorlu COVID-19-imut immaqa akissaqarsimanavianngikkaluarpugut. 

Ernumassutigisama aappaa tassaavoq, imatut isikkoqanngimmat, IA illuatungiliuttuunermini aningaasatigut 

akisussaassuseqarnerulersimasoq. Naalakkersuisoqatigiit isumaqatigiissutaanni atuarneqarsinnaavoq, 

naalakkersuisoqatigiit isumaqartut, aningaasanut inatsimmi amigartoorutaasumik ingerlasoqarsinnaasoq, 

siunissami siuarsaaneq qulakkeerneqassappat. 

Suli maannamut periarfissaqarsimanngilaq naalakkersuisoqatigiit isumaqatigiissutaanni immikkoortup 

taassuma nassuiartinnissaa. Taamaattumik Naalakkersuisunut siulittaasoq aamma Aningaasaqarnermut 

Nunamullu imminermut Naalakkersuisoq ima apererusuppakka: 

1.Missigersersuusiornermut inatsit malissavisiuk imatut oqartoq, pisortat aningaasaataasa tamakkerlutik 

missigersersuusiornerat oqimaaqatigiissasoq imaluunniit ukiut sisamat isigissagaanni sinneqartoorfiusoq? 

Taamatut oqaaseqarlunga nalunaarutigissavara, Demokraatit una siunnersuut akuerisassatut 

innersuummassuk aammalu Aningaasaqarnermut- akileraartarnermullu ataatsimiititaliamut 

aappassaaniinnginnerani suliarisassanngorlugu. 

 

 

 

 

 

 

 


